
Meeqqanik kinguaassiuutitigut atornerluinerup annikillisarnissaa siunertaralugu meeqqanik 

kinguaassiuutitigut atornerluisartut sakkortunerusumik pineqaatissinneqartarnissaat 

aammalu meeqqanik kinguaassiuutitigut atornerluisartut pinngitsaaliissummik 

nakorsarneqartarnissaat annertunerusumik ukkatarineqassanersut apeqquteqaat 

aallaavigalugu oqallinnissamik siunnersuut. 

(Inatsisartunut ilaasortaq Bo Martinsen, Demokraatit) 

 

Atassummiit qutsavigerusupparput Inatsisartunut ilaasortap Bo Martinsenip qulequttamik 

asuliinnaanngitsumik misiggariffiusinnaasumik qaqitsisimaneranut, tamannalu inuiaqatigiinnut 

pingaaruteqarluinnarpoq. Meeqqanut kinguaassiutitigut kanngutsaatsuliorluni pinerliisarnerit 

inuiaqatigiinnut innarliinerpaat pinerluutaasartut ilagaat. Taamaammat Atassummiit isumaqarpugut 

inuiaqatigiittut ersarinnerusumik kinguneqartitsisariaqartugut malunnaateqarnerusumillu. 

Atassummiit Bo Martinseni isumaqatigaarput pineqaatissiisarnerup ersarinnerusumik 

sukannernerusumillu meeqqanut kinguaassiutitigut pinerluuteqarsimasunut aaqqissuunneqarnissaat 

pillugu. Isumaqarpugut pinerluutit taama ittut sukannernerunisaat pisariaqartoq inuiaqatigiinni 

meeqqat illersorneqarnissaat salliutillugit. 

Atassummiit taperserparput Naalakkersuisut misissuisinnaanerat meeqqanut kinguaassiutitigut  

pinerliisimasunut pinerleeqqissinnaanissamut ilimanaateqarsinnaasunut, nakorsaatinik 

katsorsaanikkut periarfissanik allatigullu suliniutinik malitseqartitsiffiusinnaasunik 

periarfissarsiorsinnaanerat. Taamannak katsorsaalluni ingerlatsineq nakorsanik ilinniarsimasunik  

tamakkiisumik nakkutigisaasumik ingerlanneqartuaannartariaqarpoq, ilanngullugulu aamma 

tarnikkut katsorsaaneq qanimut malitseqartitsiviulluni ingerlanneqartariaqarluni. 

Atassummiit isumaqarpugut meeqqanut kinguaassiutitigut pinerluuteqarsimasut 

sivisunerunerusumik isertitsivimmiisinneqartarnissaat pisariaqartoq, aammalu malitsigisaanik 

nakkutigisaanerit annertunerusut pisasariaqartut pinaveersaartitsinerit annikinnerulersinniarlugit. 

Inuiaqatigiittut takutittariaqarparput meerartavut pillugit isumannaatsumik asuliinnaanngitsumik 

aaqqiisinnaalluta. Meerartavut toqqissillutik peroriartorsinnaasariaqarput, meerartatsinnullu 

pinerluuteqartut ersarinnerpaamik sakkortuumillu pineqaatissinneqartariaqarput. 

Atassummiit Inatsisartunut ilaasortap Bo Martinsenip apeqquteqaat aallaavigalugu oqallinnissamik 

siunnersuutaanut qujaqqilluta, taama oqaaseqarpugut. 


